Hulin

Rudan miyan cbeyo yami Seediq peni, mgedil we asi ka mkela tminun,
rseno we asi ka mkela mangal camac. Kari sneeru mu hini saya we, kari
pnyahan Huling Bale. Mosa Imiqu rseno we asi ka qlmiqu ma qdgiyaq.
Nigan naq ka tmlenga, dmurang ma phuling duri. Meniq ka phuling nii we
asi ka tmabu huling.

Cbeyo si peni na, mneniq kesun daha Lhengo Huling ka huling ta bale
hayan, huling Imiqu ma huling mekan seediq mesa. Huling Imiqu nii ge,
bhragun daha mhero ka camac ppuqun daha, ani naq boyak ma miric, ini
daha kddesi inu smdurak gmerac ka camac ppuqun daha. Qmita so nii ka
rudan ta cbeyo de, Imngelung bale ““ Nasi huwa nigan ta huling ha? Dmudul
ta huling mosa phuling de, ye maha so kenu ha? . Kiya, smkagul teru riso
msliko riyung tmalang ka rudan ta, mosa gmruus kmuuruy Lhengo Huling,
mdakil ghuni baro ma sthyaan daha dmeeda, kkraki daha eeyah gmruus
dmidil uruk na. Dngusun daha kingal ali, gmabul mmaha remux Lhengo
Huling ka teru riso nii, mapa hlama tnekan ka kingal riso rmabang ba sliko
na tmlang. Kika spooda daha wada mhero camac ppuqun daha ka tama bubu
huling Imiqu ma, wada remux Lhengo Huling hii ka daha riso, ini apa hlama

tnekan, asi pnkingal gmerac uruk na, rmuxun daha tokan napa daha

ma doosun daha baga ka riso ga mapa hlama tnekan, wada ini qqiri bukuy
mquri alang qduriq ka teru riso nii. Riso ga mapa hlama tnekan ka mghiti
bale, ini ktheya ka qndrigan daha nana de, mquri tgiicil qduriq ka riso ga
mapa hlama tnekan kiya, knririh na psuuqu psdurak huling Imiqu. Kingal
dungal we, sqada na kleeluw gndrigan na ka hlama tnekan napa na.

Ado daha rnreyan daruk boyak ka hlama tnekan kiya, smkenux
knsknexan daruk boyak ka huling Imiqu de, mquri eluw gndaanan hlama
tnekan smdurak ma mpgeeluk mekan di. Mekan bino we tqcelan hlama
tnekan ka rupun daha, uka daha rrgenan ma trugan, melux mtkukung naq
hiya ka mpgeeluk mekan ka duma, asi maku ini osa smdurak teru riso kii
di.

Meniq ka teru riso nii de, wada tqqaras mapa daha uruk huling Imiqu
dehuk alang. Tena gisu msseli mtara rhengun alang kana ka seediq alang ma
tlbuwan daha ckceka ka teru riso nii. So hari ka smmesung paru. Daha uruk
huling Imiqu kii ka pusu ba huling ta bale ita Seediq mesa. Bobo nigan ta
halung de, kika stuumal daha phuling cmebu camac, paru riyung dnyagan na

ita Seediq ka huling nii, kiya kesun ta Huling Bale.

